
NAFARROA 2012 PLANA
Nafarroako Gobernuak onartu egin du Lodosa, Milagro eta Mendabiako ingurabideko obrak kontratatzea   

Obren aurrekontua, guztira, 46,7 milioi eurokoa da
2009ko martxoak 30, astelehena.  Gaurko bileran, Nafarroako Gobernuak baimena eman dio Herri Lan, Garraio eta Komunikazio kontseilari Laura Alba Cuadradori Ebroren Ardatzean Lodosa, Milagro eta Mendabiako ingurabideen obrak kontatzeko. Obrak egiteko 46.664.230 euro jarriko dira, horietatik 13,2 milioi euro Mendabian, 16,1 milioi euro Milagron eta 17,3 milioi euro Lodosan.
Hiru proiektuak Errepide Sareko Esku-hartzeak Azkartzeko Planeko Errepideen II. Plan Zuzentzailearen barruan daude eta Nafarroa 2012 Planean lehentasuna duten jarduerak dira; jarduera horiek krisiari kontra egiteko antolatu dituzte, ekonomia dinamizatze eta enpleguari euste aldera. Alde horretatik, Errepide Sareko Esku-hartzeak Azkartzeko Plana Nafarroako Gobernuak eta Inbertsioak eta Azpiegiturak Sustatzeko SPRIN sozietate publikoak egin dute, hitzarmen bat medio.
Ebroko Ardatzean, hau da, NA-134 errepidean, ingurabideak jarriz, ibaiaren ezkerraldea antolatuko da eta, era horretan, eremu horretako ekonomia eta gizartea sustatuko dira. Ingurabideei esker, halaber, ibaiaren eskuinaldeko ardatza antolatuko da; ardatz hori osatzen dute AP-68 errepideak eta A-68 errepideak (lehengo N-232).
Ekonomia sustatzearekin batera, aipatu hiru herrietako biztanleak eta NA-134 errepidea baliatzen dutenak seguruago eta erosoago ibiliko dira. Izan ere, gaur egun zeharkaleetatik pasatzen diren ibilgailu asko ingurabideetatik pasako dira.
NA-134 errepideak 95,6 kilometro dauzka, Logroñotik Tuterara, eta egunean 4.132 ibilgailu hartzen ditu, batez beste, horietatik %8,9 pisuak. Herrika, Mendabiatik 3.172 ibilgailu pasatzen dira egunero, batez beste, horietatik %9,2 pisuak; Milagrotik 2.926 ibilgailu, horietatik %6,4 pisuak; eta Lodosatik 3.275 ibilgailu, horietatik %10 pisuak.
Mendabiako ingurabidearen deskribapena
Mendabiako ingurabidea egiteko 13.211.249 euroko aurrekontua dago. Ingurabideak 5,5 kilometro luze eta bi bide dauzka, bakoitza 3,5 metrokoa; bazterbideak 1,5 metrokoak dira eta bermak metro erdikoak. Obren arabera, herriaren ipar-ekialdean bide berri bat egingo da. Bide hori lotuko zaio Elizagorrira heltzen den NA-6310 errepideari eta Iruñatik Logroñorako autobia berriari. 

Proiektuak Mendabia mendebaldean du hasiera, NA-134 errepidearen 82. kilometroan. Han glorieta bat egingo da, herrira sartzeko. Bideak Mendabiako kanala zeharkatu, industrialdea inguratu eta NA-6310 errepidea pasatuko du, azpitik. Ondoren, bideak Mayor ibai aldera egin eta 325 metro luzeko egitura bati esker zeharkatuko du. Gero, ezkerrera egin eta Castora sakana pasatuko du, 125 metroko egiturarekin. Bidea hasierako glorietaren antzeko batekin bukatuko da, NA-134 errepideko 78. kilometroaren inguruan.
Milagroko ingurabidea
Milagroko ingurabidea egiteko 16.113.921 euroko aurrekontua dago. Ingurabideak 6.417 metro luze eta bi bide dauzka, bakoitza 3,5 metrokoa; bazterbideak 1,5 metrokoak dira eta bermak metro erdikoak. Bidea Funesko eta Milagroko udalerrietatik pasako da.
Ingurabidea Funesko udalerrian hasiko da, Milagroko herriaren mendebaldean, eta herriaren ekialdean amaituko da, Aragoi ibaia igaro eta 1,5 kilometro ingurura. Diseinuaren ezaugarri geometrikoen arabera, gehieneko abiadura 80 km/h-koa izango da.
 
Ingurabidetik Milagrora sartzeko elkarguneak jarriko dira ingurabidearen hasieran eta amaieran, baita diamante moduko bitarteko lotura bat ere: lotura bidea enborraren azpitik pasako da eta alde bakoitzean glorieta bana jarriko da. Halaber, jarriko dira 319 metro luzeko zubi bat Aragoi ibaiaren gainean, azpiko pasabide bat lotura bidean, funtzio anitzeko azpiko bi pasabide, eta zeharkako drainaketarako hamasei obra, bidea iragazkorra izan dadin, Ebro eta Aragoi ibaiek gainezka egiten badute ere.
Lodosako ingurabidea
Lodosako ingurabidea egiteko 17.339.059 euroko aurrekontua dago. Lodosa iparraldean bide berri bat egingo da, NA-129 errepidea (Acedo-Lodosa) eta NA-134 errepidea lotzeko. Horrez gain, Lodosa eta Sartaguda lotzen dituen NA-6221 errepidea zabaldu eta hobetuko da. Ingurabideari esker, NA-129, NA-134 eta NA-6221 errepideek herrian sortzen dituzten arazoak konponduko dira.
Obrak Lodosa ipar-mendebaldean hasiko dira, NA-134 errepidean: Los Cabezos industrialdea baino lehen itxaronbide zentral bat jarriko da, ipar-ekialdera joateko; NA-129 errepidea erdilotura batekin pasako da eta geroko sakana bi biadukturekin. Gero, Sartagudarako irteera bitartean, bidea zuzena izango da, Lodosako herrigunearen geometriarekiko paraleloa, eta NA-134 errepidean bukatuko da, 64+800 kilometro puntuan.
Azken lotura horretan hasten da NA-6221 errepidea, ingurabide gisa hegoaldera, 0+940 kilometro puntuan dagoen glorietaraino. Glorieta horren ondoren, asmoa da errepidea zabaltzea eta hobetzea, Lodosa eta Villar lotzen dituen NA-113 errepidera, hau da, trenbidearen gaineko pasabidera heldu arte.
Ingurabideak eta NA-6221 errepideak 7 metro zabal dituzte: norabide bakoitzean bide bana dago, 3,50 metro zabalekoa; bazterbideak 1,50 metrokoak dira eta bermak metro erdikoak. Glorieten eraztun galtzada 8 metro zabalekoa da; kanpoko bazterbideak 1,50 metrokoak dira eta barrukoak metro batekoak.
NA-134 errepidean 5.200 metrotan egingo dira obrak. Bideak 500 metroko gutxieneko erradioa dauka eta gehieneko abiadura 100 km/h-koa izango da. Halaber, NA-6221 errepidea 6.770 metroan zabaldu eta hobetuko da. Ingurabideak hainbat bide zeharkatuko ditu eta bide horietan azpiko pasabideak eta ingurabidearen norabide bereko bideak jarriko dira.

